
G‘OZIYEV R.R. Global geosiyosiy o‘zgarishlar sharoitida Markaziy Osiyo davlatlarining mintaqaviy xavfsizlikni ta’minlash muammolari 

PROBLEMS OF REGIONAL SECURITY OF CENTRAL ASIAN STATES  

IN THE CONTEXT OF GLOBAL GEOPOLITICAL CHANGES 

GLOBAL GEOSIYOSIY O‘ZGARISHLAR SHAROITIDA MARKAZIY OSIYO  

DAVLATLARINING MINTAQAVIY XAVFSIZLIKNI TA’MINLASH MUAMMOLARI 

ПРОБЛЕМЫ РЕГИОНАЛЬНОЙ БЕЗОПАСНОСТИ ГОСУДАРСТВ ЦЕНТРАЛЬНОЙ  

АЗИИ В УСЛОВИЯХ ГЛОБАЛЬНЫХ ГЕОПОЛИТИЧЕСКИХ ИЗМЕНЕНИЙ 

 
 

Markaziy Osiyoning Yevroosiyo markazida joylashgan strategik joylashuvi unga 

ulkan geosiyosiy ahamiyatga ega. Bu Kaspiy dengizidan energiya resurslarini jahon 

bozorlariga olib chiqish uchun muhim tranzit yo‘li, Sharq va G‘arbni bog‘lovchi muhim 

savdo yo‘lagi hamda yirik davlatlar o‘rtasidagi strategik bufer zona bo‘lib xizmat qiladi1. 

Mintaqadagi neft, gaz va foydali qazilmalarning katta zahiralari jahon energetika 

bozorlarini ta’minlab, uni energiya xavfsizligi, iqtisodiy rivojlanish va geosiyosiy 

manyovrlar uchun markazga aylantiradi. Markaziy Osiyoning joylashuvi tarix davomida 

ham imkoniyat, ham qiyinchilik manbai bo‘lib kelgan. Mintaqaning qadimiy 

sivilizatsiyalarni bog‘lovchi va madaniy almashinuvga yordam beruvchi savdo yo‘llari 

chorrahasi sifatidagi tarixiy ahamiyati ham uni siyosiy va harbiy ta’sir markaziga 

aylantirgan. Xitoydan Yevropaga cho‘zilgan savdo yo‘llari tarmog‘i bo‘lmish Ipak yo‘li 

asrlar davomida Markaziy Osiyodan o‘tib, madaniy almashinuv va iqtisodiy farovonlik 

merosini qoldirdi. Bu tarixiy ahamiyat mintaqaning doimiy madaniy xilma-xilligiga, uning 

madaniy ko‘lamini boyitgan etnik elatlar, tillar va urf-odatlarga hissa qo‘shdi. Biroq bu 

strategik joylashuv Markaziy Osiyoni tashqi ta’sir va mojarolarga ham zaif qilib qo‘ygan. 

Shu bois, Markaziy Osiyo davlatlari geosiyosiy o‘zgarishlar sharoitida o‘z xavfsizligi va 

barqarorligini ta’minlash uchun hamkorlik munosabatlarini kengaytirish sa’y-harakatlarini 

olib borishga to‘g‘ri kelmoqda. 

Global geosiyosiy jarayonlar Ukraina-Rossiya va Yaqin Sharqdagi so‘ngi Isroil-

Falastin mojarosi, Afg‘onistonga Talibon hokimiyatining kelishi, Uzoq Sharqdagi Tayvan 

inqirozining keskinlashuvi bilan salbiy tusga kirganligi, xalqaro xavfsizlik tizimida 

muvozanat (balans) yo‘qolib borayotganligi, Ikkinchi Jahon urushidan keyin o‘rnatilgan 

global xavfsizlik arxitekturasining izdan chiqishiga olib kelayotganligi kuzatilmoqda. 

                                                           
1 Bayarkhuu D. Geopolitics of The New Central Asia. World Affairs: The Journal of International Issues, 8(1), 

2004, pp. 53-76. 

Ukraina-Rossiya mojarosi Ikkinchi jahon urushidan keyin Yevropadagi eng katta 

va qonli mojaro sifatida baholanayotgan bo‘lib, ushbu mojaro Markaziy Osiyo davlatlari 

uchun ham har jihatdan jiddiy muammoga aylandi. Siyosiy-iqtisodiy va xavfsizlik sohasida 

Rossiya bilan yaqinligi va bo‘liqligi tufayli Markaziy Osiyo davlatlari G‘arb davlatlari 

tomonidan Rossiyaga qilinayotgan sanksiyalar ta’siriga tushub qolayotganligi bilan birga, 

Rossiyaning ham Markaziy Osiyo davlatlariga bosimi kuchayib borayotganligini 

kuzatishimiz mumkin2. Bu holatda mintaqa davlatlari uchun alternativ xavfsizlik tizimini 

yaratish ayniqsa, mintaqaviy xavfsizlik masalasini qayta ko‘rib chiqishga majbur 

qilmoqda. 

Yaqin Sharqdagi bugungi vaziyat, Falastin-Isroil mojarosi fonida ayniqsa,  Eron va 

Isroilning bir-biriga jiddiy xavf solishi ushbu mintaqadagi busiz ham izdan chiqib 

borayotgan xavfsizlik tizimini barbod bo‘lishi va konflikt eskalatsiyasini mintaqaning 

tashqarisigacha kuchayishi kutilmoqda. Musulmon mamlakatlar sifatida bu mojaro 

Markaziy Osiyo davlatlari uchun tashvishga aylanib borayotganligi, mintaqa aholisi, 

ayniqsa, yoshlar orasida mojaroga diniy tus berish orqali dahldorlik his-tuyg‘usini ortishi 

mintaqa davlatlari hukumatlarini bu masalada ehtiyotkorlik choralarini kuchaytirishga 

undamoqda. 

Afg‘onistonda Tolibon harakatining hokimiyati o‘rnatilganidan keyin Pokiston va 

Eron bilan qisqa muddatli qurolli to‘qnashuvlarning yuz berishi, suv masalasida qo‘shni 

davlatlari bilan murosasiz harakat qilishi, hali hamon Afg‘onistonda turli terrorchi 

tashkilotlar ayniqsa, IShIDning Xuroson bo‘limining faol harakatda ekanligi Markaziy 

Osiyo davlatlarini o‘ylantirayotgan jiddiy muammolardan biriga aylantirmoqda3. Garchi 

Markaziy Osiyo davlatlari Tolibon rahbariyati bilan murosa va muzokara yo‘lini 

tutayotgan bo‘lsa-da, unga nisbatan shubhali qarash, “ishon, ammo tekshir” qabilida ish 

tutishga sabab bo‘lmoqda. Tolibon hokimiyatining xalqaro hamjamiyat tomonidan hali tan 

olinmayotganligi ham mintaqa davlatlarining Tolibon bilan diplomatik munosabatlari 

o‘rnatish va u bilan savdo aloqalarini kengaytirishda muammolarga duch kelmoqda. 

Ukraina, Yaqin Sharq va Afg‘oniston Markaziy Osiyo davlatlari uchun tutash, 

bog‘liq va yaqin bo‘lganligi uchun mintaqa davlatlarining xavfsizlik borasidagi 

tashvishlarini tabiiy shaklda orttirayotganligi va mintaqaviy xavfsizlik tizimini 

ta’minlashda mintaqa davlatlarining hamkorligi muhim zaruratga aylanayotganligini 

ta’kidlash joiz. 

Buni anglab yetgan holda, Markaziy Osiyo davlatlari rahbarlari O‘zbekiston 

Prezidenti Sh.Mirziyoyev tashabbusi bilan maslahat uchrashuvlarini tashkil etishi mavjud 

muammo va masalalarga o‘z vaqtida yechim topish va birgalikda hamkorlik qilish 

imkoniyatlarini paydo qilmoqda. Markaziy Osiyo davlatlari rahbarlarining maslahat 

uchrashuvlarida doim mintaqada birdamlik, o‘zaro ishonch, barqaror rivojlanish va 

mintaqaviy xavfsizlik masalalarini tez-tez tilga oladi. Darhaqiqat, bu juda muhim bo‘lib 

mintaqa davlatlari iqtisodiy-ijtimoiy, harbiy-siyosiy o‘zaro bog‘langan va mustaqil 

ravishda harakat qilishlari juda qiyin. Shuning ta’kidlash kerakki, o‘tgan davr davomida 

Markaziy Osiyo davlatlari ko‘plab mintaqaviy xavfsizlik muammolari bo‘lishiga qaramay, 

o‘zaro muloqot va hamkorlikni to‘xtatmadi. Ularning yutug‘i ham shunda bo‘ldi. Mintaqa 

davlatlari tarixiy va madaniy yaqinligi ko‘plab masala va muammolarda bosiqlik bilan ish 

tutishni ta’minladi. Mintaqada hududiy va etnik mojarolar goh gohida qo‘zg‘alib tursa-da, 

                                                           
2 Otabek Akromov, Central Asia: The Last Stronghold of a Declining Russia? Aug 19, 2024. https://www.e-

ir.info/2024/08/19/central-asia-the-last-stronghold-of-a-declining-russia/ 
3 Sukhrob Boronov. INTERNAL AND EXTERNAL FACTORS OF TALIBAN ORIGIN. Journal of Social 

Research in Uzbekistan, 2(02), 2022, pp.15-23. 

mintaqa aholisi va siyosiy rahbarlar bu masalada vazminlik bilan munosabatda bo‘lishga 

harakat qilmoqda.  

Yuqorida ko‘rib chiqqanimizdek, xorijiy adabiyotlarda keng yoyilgan qarash 

Markaziy Osiyo mintaqasining, ayniqsa, Farg‘ona vodiysining “portlovchi” xususiyatlari, 

mintaqada turli nizolarning paydo bo‘lishi Zb.Bzejinskiy ta’biri bilan aytganda, mintaqa 

“Yevroosiyo bolqonlari” ekanligi to‘g‘risidagi qarashlar4 har doim ham to‘g‘ri bo‘lib 

chiqmadi. Aksincha, mintaqa davlatlari progressiv ko‘rinishda rivojlanishda davom 

etmoqda. Afg‘oniston kabi notinch davlatga qo‘shni bo‘lsa-da, Markaziy Osiyo mintaqasi 

nafaqat mintaqaviy, balki inson xavfsizligi nuqtayi nazardan ham ancha barqaror va tinch 

mintaqa hisoblanadi. Buning zamirida albatta katta mehnat va harakatlar yotibdi. Markaziy 

Osiyo davlatlari mintaqadagi muammolarni va tahdidlarni yaxshi anglab yetmoqda. 

Bugungi keskin geosiyosiy o‘zgarishlarga ehtiyotkorlik bilan munosabatda bo‘layotganligi 

ham ularning milliy va mintaqaviy xavfsizlik va barqarorlikni ta’minlash masalasini 

birinchi darajali vazifa sifatida ko‘rayotganligini aks ettiradi. 

Shuni ta’kidlash lozimki, Markaziy Osiyo mintaqasida tashqi aktorlarning turli 

darajadagi ta’siri va o‘ziga xos o‘yin qoidalari shakllanmoqda. Buni “Markaziy Osiyo +” 

muloqot formatlarida ko‘rishimiz mumkin. Dastlab bunday muloqot platformasini 

“Yaponiya+Markaziy Osiyo muloqot formati” sifatida paydo bo‘ldi. Bugungi kunda 

bunday formatlar “Yevropa Ittifoqi + Markaziy Osiyo”, “AQSH + Markaziy Osiyo” 

(C5+1), “Hindiston + Markaziy Osiyo”, “Fors ko‘rfazi Arab davlatlar Kengashi + 

Markaziy Osiyo” shaklida kengayib bormoqda va 9 taga yetganini ta’kidlash lozim. Bu 

tashqi kuchlarning mintaqaga nisbatan yagona siyosiy subyekt sifatida qaray boshlaganini 

ko‘rishimiz mumkin. Bundan tashqari, mintaqada Turkiya Turkiy davlatlar tashkiloti va 

Turksoy kabi tashkilotlar doirasida hamkorlik munosabatlarini kuchaytirayotgan bo‘lsa, 

Eron tarixiy va madaniy hamda jo‘g‘rofiy yaqinliklaridan kelib chiqadigan o‘ziga xos 

tashqi siyosiy faoliyatlarini olib bormoqda. 

Xulosa. Markaziy Osiyo davlatlari dunyoning katta kuch markazlari Rossiya, 

Xitoy, Hindiston va mintaqaviy kuch markazlari Pokiston, Eron bilan o‘ralgan. Shimoldan 

Rossiya kabi geosiyosiy o‘zgarishlarni da’vo qiladigan, xususan, postsovet mintaqasida 

o‘z kuchi va mavqeyini saqlab qolish va qayta tiklash (Ukraina urushining asosida shu 

yotibdi) kabi ambitsiyalarga egaligi, sharqdan Xitoy kabi iqtisodiy va texnologik kuch 

markaziga chegaradoshligi, uning salohiyati mintaqa uchun imkoniyatmi yoki tahdidmi 

masalasi ochiq qolayotganligi va Xitoyning sekin, ammo ishonch bilan mintaqada o‘z 

pozitsiyasini kuchaytirib borayotganligi, janubdan esa, ideologik kurash va mojarolarga 

boy Islom dunyosi bilan chegaradoshligi, g‘arbdan Kaspiy dengizi bilan o‘ralganligi va 

Kavkazga to‘g‘ridan-to‘g‘ri quruqlik yo‘llarini mavjud emasligi Markaziy Osiyo mintaqa 

davlatlarini tabiiy ravishda birlashtirishga undaydi. Har tarafidan katta davlatlar bilan 

o‘ralgan ushbu mintaqaning yosh mustaqil davlatlari faqat birgalikdagina turli tahdid va 

ekspansiyalardan himoyalanish, tinchligini ta’minlash va barqaror rivojlanish yo‘liga 

o‘tish imkoniyatlariga ega bo‘ladi. O‘zaro ishonch va kollektiv xavfsizlik ushbu mintaqani 

taraqqiyotini ta’minlaydi. Bugungi kundagi o‘tkir geosiyosiy vaziyatlar ushbu masalani 

dolzarblashtirish bilan birga xulosa chiqarish imkoniyatini ham taqdim qildi. 
  

                                                           
4 Brzezinski Zb. The Grand Chessboard: American Primacy and Its Geostrategic Imperatives. Basic Books, 1997. 


